
1.
Опис на состојбите во областа и дефинирање на проблемот

1.1 Опис на состојбите 
Со Законот за поддршка на домашната музичка продукција се пропишуваат нормативни основи за обезбедување услови за стимулирање, помагање, унапредување и развивање на домашната забавна и народна музика. 
Законот е донесен во 2013 година, а се применува од 1 јануари 2014 година до 31 декември 2023 година.
Со овој закон се дава правна основа јавниот сервис Македонска радио-телевизија - Скопје, со средства од Буџетот на Република Македонија, да субвенционира годишно создавање на 150 нови композиции од областа на забавната и на народната музика и 50 детски композиции. Композициите од областа на забавната и на народната музика се систематизирани во следниве категории: категорија „таленти“, категорија „афирмиран изведувач“, категорија „истакнат изведувач“, категорија „врвен изведувач“, категорија „ѕвезди“, категорија „композиции со кои се афирмираат семејните вредности во општеството или многудетните семејства“ и категорија „композиции со кои се афирмира историјата на Македонија“.
Изборот на композициите се врши врз основа на квартални конкурси кои во текот на годината, во декември, април, јуни и септември, ги објавува Јавното претпријатие Македонска радио-телевизија – Скопје. На конкурсот може да конкурира изведувач како поединец или група изведувачи со композиција која досега не е јавно изведена. Заради поттикнување на домашното творештво, изведувачот и авторите на композицијата треба да се државјани на Република Македонија, а продуцентот на аудиозаписот и продуцентот на видеозаписот треба да се правни лица регистрирани во Централниот регистар на Република Македонија.

Со Законот се утврдени износите со кои се финансираат композициите избрани на конкурсот. Така, композициите во: категоријата „таленти“, категоријата „афирмиран изведувач“, категоријата „истакнат изведувач“, категоријата „врвен изведувач“, категоријата „композиции со кои се афирмираат семејните вредности во општеството или многудетните семејства“ и категоријата  „композиции со кои се афирмира историјата на Македонија“ се финансираат со средства во износ од 3000 евра, од кои 1500 евра се за создавање и изработка на аудиозапис на композицијата, а 1500 евра се за изработка на видеозапис за композицијата. Композиција од категоријата „детски композиции“ се финансира со средства во  износ од 400 евра наменети за создавање и за изработка само на аудиозапис. Композиција од категоријата „ѕвезди“ се финансира со средства во износ од 4500 евра, од кои 3000 евра се за изработка на аудиозапис на композицијата, а 1500 евра се за изработка на видеозапис за композицијата. Изработката на аудиозапис и на видеозапис за композицијата е со цел композициите прифатени на конкурсот на Јавното претпријатие Македонска радио-телевизија – Скопје да бидат емитувани, освен на радијата, и на телевизиските програми.
1.2 Причини за проблемите кои се предмет на разгледување 
Врз основа на анализа и увид во состојбите во примената на Законот за поддршка на домашната музичка продукција се утврдија следниве причини за проблемите: 

За спроведувањето на Законот на годишно ниво согласно годишните програми за поттикнување на развојот на домашната забавна и народна музика кои ги донесува Владата на Република Македонија, се обезбедуваат, односно треба да се обезбедат средства во вкупен износ од 31.768.000,00 денари.

Десетгодишната примена на Законот би предизвикала потреба од обезбедување буџетски средства во вкупен износ од 317 680 000 денари (околу 5 милиони евра).  

Имплементацијата на Законот во практика не ги даде очекуваните ефекти, пред сѐ, од причина што иако за избраните композиции се продуцираа аудио- и видеозаписи, тие или не беа воопшто емитувани или беа емитувани во мал обем на радијата и на телевизиите. Од наведените причини, објективно не може да се направи процена на позитивните ефекти од поддршката на создавањето на нови композиции. Со оглед на тоа што аудио- и видеозаписите за композициите не беа во доволен обем достапни за пошироката јавност, се поставува прашањето за оправданоста од ваквиот начин на финансирање на создавањето на нови композиции од областа на забавната и на народната музика со средства од Буџетот на Република Македонија.
На повеќе јавни дебати, од страна на авторите и изведувачите беше укажано на повеќе слабости и нефункционалноста на постапката за избор на композиции пропишана со Законот, пред сѐ, во однос на оправданоста од одредени категории на композициите, начинот на изборот на комисијата која врши оцена на пристигнатите композиции, кусите рокови за одлучување, непрецизноста на критериумите според кои се врши избор и сл.

 Имено, досега на вкупно девет конкурси (4 конкурси во 2014 година, 4 конкурси во 2015 година и 1 конкурс во 2016 година) се избрани вкупно 321 композиција, за кои преку Министерството за култура се доделени средства во износ од 54 734 804 денари. 
За конкурсите од месеците април, јуни, септември и декември во 2016 година, како и за конкурсите од месеците април и јуни во 2017 година, од страна на јавниот сервис Македонска радио-телевизија - Скопје не се донесени одлуки за избор на композиции, што укажува и на неосодветно менаџирање на конкурсите од страна на јавниот сервис.
2. 
Цели на предлог регулативата
Целта на Предлогот на Законот е престанување на важењето на Законот за поддршка на домашната музичка продукција.
3.
Можни решенија (опции)

3.1 Опис на решението „не прави ништо“  

Со оваа опција не се допринесува за надминување на актуелните утврдени проблеми во примената на Законот за поддршка на домашната музичка продукција, заради што и истата нема да биде земана во предвид.
3.2 Опис на можните решенија (опции) за решавање на проблемот

3.2.1. Донесување на Закон за престанување на важењето на Законот за националниот уметник на Република Македонија 
Со донесувањето на Предлогот на закон ќе се намалат фискалните импликации кои би настанале со избор на нови композиции од областа на забавната и на народната музика и  детски композиции.
Соодветен механизам за државна поддршка во поттикнувањето на создавањете нови композиции од сите жанрови на музиката е и годишниот конкурс на Министерството за култура  за финансирање на проекти од национален интерес во културата, каде врз основа на прецизни и мерливи критериуми и со процена од страна на стручни комисии, составени од истакнати и компетентни експерти, може да бидат поддржани нови композиции. 
Друга форма на поддршка е и откупот на музички дела, форма на поддршка утврдена со Законот за културата. Иако, во минатото  откупот на музички композиции се спроведуваше само како откуп на дела од класичната музика, Законот за културата остава можност да се спроведат откупи за сите жанрови на музиката.

Министерството за култура, исто така, дава поддршка на продукцијата на домашното музичко творештво и преку учеството во финансирањето на реномирани фестивали и манифестации од областа на музиката.

Можни позитивни и негативни влијанија од секоја од опциите:

4.1
Економски влијанија
Опција 1 – нема влијанија.
Опција  2 - Донесувањето на Предлогот на законот нема директни економски влијанија.
4.2
Фискални влијанија
Опција 1 – нема влијанија.
Опција 2 – Одредбите од Предлогот на законот не создаваат финансиски влијанија врз Буџетот на Република Македонија и другите јавни финансиски средства. 
4.3
Социјални влијанија 

Опција 1 – нема влијанија.
Опција 2 – нема влијанија.
4.4
Влијанија врз животната средина 

Опција 1 – нема влијанија

Опција  2 – нема влијанија
4.5
Административни влијанија и трошоци 
а) трошоци за спроведување
Предлогот на законот за престанување на важењето на Законот за поддршка на домашната музичка продукција нема да предизвика административни трошоци за неговото спроведување.
б) трошоци за почитување на регулативата
Предлогот на законот за престанување на важењето на Законот за поддршка на домашната музичка продукција нема да предизвика административни трошоци за почитување на регулативата. 
Буџетот предвиден за финансирање на композициите кои би биле избрани на конкурсот, како ставка ќе отпадне од Буџетот на Република Македонија, што всушност претставува и заштеда во Буџетот.
5.
Консултации

5.1 Засегнати страни и начин на вклучување
Засегнати страни се авторите, изведувачите, претставниците од музичката продукција и Јавното претпријатие Македонска радио-телевизија – Скопје. 
Засегнатите страни ќе бидат вклучени преку единствениот национален електронски систем на прописи – ЕНЕР каде е објавено Известување до сите заинтересирани страни за да се вклучат во подготовката на Предлогот на законот со свои писмени предлози и коментари. 


Предлогот на законот ќе биде доставен на мислење до Секретаријатот за законодавство, Министерството за финансии и Министерството за информатичко општество и администрација.
5.2 Преглед на добиените и вградените мислења 

Во моментот на подготовка на овој Нацрт извештај нема добиени писмени мислења.
5.3 Мислењата кои не биле земени предвид и зошто

Во моментот на подготовка на овој Нацрт извештај нема добиени писмени мислења кои не биле земени предвид.

6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)
Доколку се споредат предложени опции, се оцени дека Опцијата 2 е прифатлива, бидејќи со предложените можни решенија се очекуваат само позитивни влијанија.
6.2
Ризици во спроведувањето и примената на секое од можните решенија 
Ризик при првата Опција, односно не правење ништо, односно не донесување на Закон за престанување на важењето на Законот за поддршка на домашната музичка продукција се ризикува дополнително оптоварување на Буџетот на Република Македонија во наредните шест години за исплата на нови создадени композиции.

Ризик во спроведувањето и примената на Опцијата 2 не е детектирана, од причина што со престанувањето на важењето на Законот за поддршка на домашната музичка продукција, не се намалува и можноста за поддршка на ново создавање на музички дела. Имено, постојата и други форми за државна поддршка во потикнувањето на создавањето на нови композиции од сите жанрови на музиката и тоа преку годишниот конкурс на Министерството за култура  за финансирање на проекти од национален интерес во културата, откупот на музички дела како и поддршка на продукцијата на домашното музичко творештво преку учеството во финансирањето на реномирани фестивали и манифестации од областа на музиката.
6.3
Препорачано решение со образложение
Донесување на Закон за престанување на важењето на Законот за поддршка на домашната музичка продукција. Со донесувањето на Предлогот на закон ќе се создадат услови за посоодветна и поквалитетна поддршка на создавањето на нови композиции со средства од Буџетот на Репбулика Македонија. Финансиските средства кои биле предвидени за спроведување на Законот ќе се наменат за други форми на поддршка на создавањето на нови композиции, вкучително и композиции од забавната и народната музика, а кои ќе придонесат за зголемување на музичката продукција во Република Македонија.
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области
Донесувањето на Предлогот на законот не предизвикува потреба од менување на други закони во областа или други сродни области.
7.2 Потребни подзаконски акти и рок за нивно донесување:
За спроведување на Законот престанување на важењето на Законот за поддршка на домашната музичка продукција, не е потребно донесување на подзаконски акти.
7.3 Органи на државната управа, државни органи и други органи надлежни за спроведување:
Имајќи предвид дека станува збор за предлог на закон со кој се предлага престанување на важењето на Законот за поддршка на домашната музичка продукција нема органи на државната управа кои ќе бидат надлежни за неговото спроведување.

7.4. Активности за обезбедување на ефикасно спроведување на предлогот на законот:

Имајќи предвид дека станува збор за Предлог на закон со кој се предлага престанување на важењето на Законот за поддршка на домашната музичка продукција нема потреба од активности за обезбедување на ефикасно спроведување на Предлогот на законот.
8.
Следење и евалуација

8.1 
Начин на следење на спроведувањето
Имајќи предвид дека станува збор за Предлог на закон со кој се предлага престанување на важењето на Законот за поддршка на домашната музичка продукција, нема потреба од следење на спроведувањето, односно начинот на следење ќе биде само објавување на Законот во „Службен весник на Република Македонија“.
8.2
Евалуација на ефектите од предлогот на закон и рокови 

/
Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум:    17.11.2017 година






                                Државен секретар,






  


              Valmir Aziri








___________________________
           Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 

Датум:____.___.2017 година                                                ______________________                                                     
                                                                                      Министер за култура

                                                                                   м-р Роберт Алаѓозовски

